
Maimua 
mag p'iesta 
Pascua burraag 
seis diaspai waaur 
nʌm heeta, hich 
Jesús Betania hanʌmʌg 
mam dʌ̈i maarjã wëtjim. Mag 
Betania p'öbör heeta mag 
woundam Lázaro hanʌm 
hichdëu p'iriu hautarrjã 
sĩejeejim. Mag nʌmta hich 
Lázaro hʌ̃p'ʌi hãbak'ai María 
jʌ̃gdee narrdo chaar dën nem 
parhẽpagk'am dʌ̈i dubchëjim. 



Mag 
dubchëwia, 
chigagjã higba, 
hagua Jesús bʌ̈ 
sũgnaa deeu hich 
pörbʌ̈ʌupai jʌʌupʌ̈ijim. 
Mag nem t'ũpag sĩewai 
mag hirua Jesús bʌ̈ hagua 
sũgbaadee sĩi dijã 
hëntër t'ʌ̃ap jöisijim.



Mag p'adnaan chi pörnaanau Moiseeu Hẽwandam hiek 
p'ã pʌatarr jawaag chi machnaan dʌ̈imua hich Jesús 
dak'ãu wai nʌm hee, hich dʌ̈i doce 
wënʌrraajerr heem hãb Judas 
Iscariote ha t'ʌ̃r sĩerrau 
p'adnaan chi pörk'a nʌm 
k'ʌʌn dʌ̈i hiek'aan majim 
haajem, jãga 
hichdëu hamag 
Jesús pʌr deeju 
ha jawaag. 



Maimua mawia chadcha Judaau hamachig Jesús pʌr 
deeju ha hũrbaawai chi p'adnaan pörk'a nʌm k'ʌʌn 
honeeu p'öbaadëwia chi Judaag 
p'atk'onpa deeju hajierram 
hanaabá. Hichig mag 
p'atk'onpa deeju habaawai 
chará hãba hi himeraa pʌr 
hauwia warre hamag 
hamach jua hee 
deeju k'ĩirjugpaita 
wai sĩsijim 
hanaabá.



Magbaawai chadcha hichdëu 
jaautarrjö, maar k'apeenau wëtwi, 
hichdëu jaaupʌ̈itarrjö jaauwimawi, hi 
na mag nemk'oo jaram ovejadam 
wauwimajierram. Mag hiyʌ̈ʌ t'ach k'ö 
nʌmua Jesuu pandam jua hee 
haunaa, Hẽwandamag hag paar hʌ̈u 
hajim hanaa k'õreunaa marag 
hʌapʌ̈ijim. Magnaa, —K'öbat, mʌ mʌ 
morou hajim, chi pan 
higwi. Maimua 
jũrr vino jarrdam 
hauwi, hag paarjã 
hagjö Hẽwandamag 
hʌ̈u hajim hanaa deeu 
marag hʌapʌ̈ijim.



Magnaa, —Döbat, mʌʌn mʌ bagau; 
hich jãg hãbam jarr heepai döpetat 
hajim. Mʌg jarr heem vinodam 
döbarmta warrgarwe Hẽwandamau 
hõor dʌ̈i hiek deeju haajerrau. Mamʌ 
mʌg hiek'an hiek hiiuriugui hajim. Mʌ 
bag mʌg vinojö k'itʌm hãrbarmuata 
Hẽwandamau hõor k'aibag t'um 
chugpaa haujugui 
hajim.



Maimua hĩchab magjim haajem maach Pör Jesuu 
Simonag: —Simón, dösãtau Hẽwandamag jëeu wai 
simgui hajim hanʌm, pʌ dʌ̈i hichdëu hampierr hawia 
pʌ dau haug waupieg. Mamʌ mua jũrr pʌ kõit 
Hẽwandamag jëeu chirʌmgui hajim hanʌm, pʌch 
k'ũgurcheewai warre burrm hiek burrm hugua. 
Maagwai hũmaai deeu 
mʌ t'ʌ̃r gaai k'ĩirju 
chirsiewai 
pʌchdëupaita jũrr 
pʌch k'apeenag 
jaauju haai 
chirʌmgui hajim 
hanʌm, hamjã 
hagjö hubʌ 
nʌisimk'ĩir. 



Magbaawai chi Simonau hirig, —Señor, mʌʌn pʌ dʌ̈i 
cárcel deg mawia pʌ t'õbarm haar t'õimaju hak'iinjã 
maju chirʌm; magʌmjã mʌ gaai mas k'abamgui 
hajim hanʌm. Magbaawai Jesuu jũrr hirig, —Pedro 
hajim hanʌm, pʌ mag hiek'a chirʌm hãba, nau hõrau 
pʌchig jëeuwai, hãt'ãrr bĩeju 
nawe biek t'ãrjup 
purua hamag 
bʌ̃ʌrjã mʌ k'augba 
chitʌm ha 
jaaujugui hajim 
hanʌm. 



Maigmua jũrr nemjĩirdö 
Getsemaní hanʌmʌg maar 
p'ë harrjim. Maimua mam 
barwi, —Mʌig nʌisit, mʌ 
chum hʌ̃gt'aag 
jëwaak'emgui hajim. 
—Tata, pʌ hit'ee chan 
bʌ̃ʌrjã p'it'urm nem chuk'um. 
Pua k'õs chirʌm k'ai mʌ 
peerdʌ hat'á hajim hanʌm, 
mʌ dau hap'ʌʌ haju nawe. 
Pʌrʌg mua jëeu chirʌm, mamʌ 
mʌchdëu k'õsi chirʌmjö k'aba 
pʌchdëu k'õsimjöta habá mʌ 
dʌ̈i ha jëeumajim haajem.



Mag maig Jesús dʌ̈i maar nʌm hichdëu k'ap'ʌ sĩerr 
haawai sĩi warre soldaaun espaar k'ujiir sĩsidʌm dʌ̈i 
guardianaan Haai hi jëeujem di t'ʌajerr 
k'ʌʌnpata hich dʌ̈i Jesús haig p'ëbëejim. 
Mak'ʌʌn, p'adnaan chi pörnaanau 
fariseonaan dʌ̈imua pʌ̈itarr 
k'ʌʌn hajim. Mag bëe 
t'ʌnʌmʌn, sĩi jua parjã 
k'aba, lamparapa p'up'up 
bëe t'ʌnʌm dʌ̈i pa jua 
panhap'ata bëe t'ʌnaajim. 



Mag hirig jëeu nʌm hee, hãbmua bis habarmʌn, 
p'adnaan pör hag chog kach juachaar garmta warre 
hoort'ubapʌ̈ijim hanaabá. Magbaawai Jesuu 
hich k'apeenag, —Hoob jãgmiet; hidëu mʌ 
dʌ̈i hamachdëu hampierr hapibat 
hajim hanʌm. Magnaa chi 
kach deeu hich sĩerrjöo 
k'aarpi sĩujim hanaabá. 



Maimua Jesús pʌrp'öbaadëwia, harrwia, p'adnaan pör 
deg wai dubp'öbaadëjim haajem. Maagwai Pedroou 
warppaimuata hi hẽudee hoopʌ̈pʌ̈ig warrmaa hajim 
hanaabá. Mag chi 
p'adnaan pör haar 
deet'urwia chi Jesús 
hierr wai nʌmich, jũrr di 
hũjãrr hõt hörwia hag 
bigaau hohood 
hap'öbaadëjim 
haajem. 
Magbaawai 
Pedrojã hĩchab 

ham bigaau 
hoo sĩsijim             hanʌm.



Maimua hag k'ur nʌʌpai 
hawi hichdëu hi kach 
hoort'upʌ̈itarr k'od hagjö 
haiguim k'ʌʌn chogk'a simuajã 
hagjö jũrr hirig, —Har chum 
nemjĩirdö hee Jesús pʌr hawaan 
wënʌrraawai pʌjã mua hi dʌ̈i 
hootarr k'abamá hajim hirig. 



Pari hichig magbaawai, 
Pedroou deeu, —Mua chan hi 
k'augba chitʌmgui hajim. Hirua 
mag hiek'abapʌ̈im dʌ̈icha chi 
hãt'ãrraujã dʌ̈i kekerekee hajim. 
Mag k'ĩir hee dʌnʌisim habarmʌn 
chadau, gaai machaaga 
haadëmua dawag höbërwia, 
warre hö jãsenag haadëmua 
bĩe sĩi hajim hanaabá. 



Maig wai nʌʌ hawia, hamach t'um 
hãba höbërdʌtk'awia, chi Jesús 
gobernador Pilato haar harrjierram 
haajem. Magbaawai Pilatoou hich 
Jesuugcha, —¿Chadcha 
pʌʌta judionaan Reí? 
ha jëeujim hanʌm. 
Magbaawai Jesuu hirig, 
—Pua k'abá chadcha k'ap'ʌ 
jaaubapʌ̈imgui hajim hanʌm. 

Magbaa hich Pilatoou Jesús 
pʌapʌ̈im k'õsi sĩerr haawai deeu
hamag hiek'ajim haajem. 



Magta chadcha warag Pilatoou ham 
hipierr Jesús pa gaai meerp'ë t'õomk'ĩir 
jaaujim. Mag jaaubaawai hamach dʌ̈i 
hat'aadëjierram. Mag hi hat'aadëwi 
soldaaunau hirig hag gaai hich meerp'ë 
jiirjopju pakulspai warrpibaawai hag dʌ̈i 
höp'ëeu gaai maa hajim, Pörpá Durrsĩ 
hanʌmʌg. Hich mag durrsĩpai maach 
hebreonaan meúa Gólgota haajem.



Mag durrsĩdam gaaita soldaaunau pakuls 
gaai hi meerp'ënaa chi pakuls jẽb hee 
dʌnʌʌupi sĩujim. Hi mag meerp'ë 
sĩubarm dʌ̈i hĩchab hi bigaau 
hõor numí 
meerp'ëgk'a 
sĩujierram: 
hãb hi 
juachaar gar, 
hãb hi juawë gar.



Mag hedau hãsdawam k'ĩbaadëm hee, Hẽwandamag 
jëeujem deg hierrgajãrcha put nem parrg t'uur hëu 
wëjorrta jãrrcha hʌ̃gt'aamua heeg sʌrr habarmʌn, 
warre t'oop'em numí jijirar jöisijim 
hanaabá. Mag hedau 
k'ĩbaadeewai Jesuu t'et,
 —¡Tata! Nau mʌ 
chaaupabaadeewai puata 
mʌ hak'aardam k'ap 
chirʌmgui hajim hanʌm. 
Mag hiek'a k'itʌm hee 
warag maach 
chaaupabaadëjim 
haajem.



Mag ya k'eeuraa haadëm hee, woun 
hãb judionaan Asamblea heem 
José Arimateapierr majim 
haajem, Pilato haar. Mag 
woun hĩchab chi t'et'em 
hajim hanaabá. Mag 
wounaujã hĩchab 
Hẽwandamau 
maach peerdʌ 
             haumk'ĩir

pʌ̈iju jaaujerr bëeju 
hanʌmta nʌajeejim 
haajem. Hich mag 

wounauta Pilato haar 
mawia hirig jëeuwimajim 
haajem, chi meemdam 

harrwi hauk'ëraan 
maag.



Magbaawai Joseeu dĩesdam për 
hauwia, mawia, mag Jesús chi 
meemdam pakuls gaaim heeg 
jiir haunaa hagua hajap'a 
pʌrëupʌ̈ijim haajem. 
Magnaa hag nawe 
jẽbdi durrbʌ̈ k'õpag 
hee chi k'örm sĩerr 
hee hauk'ërwia 
chi jẽbdi hi hee hajap'a mok pör pöm 

simua joot'ʌ pʌajim 
haajem.



Hag noram sĩi jua hʌ̃ʌijerr hed, 
wajapcharan sabarhedma, 
chi p'adnaan pörnaan 
Moiseeu Hẽwandam 
hiek p'ã pʌarr wajapcha 
hʌʌrk'aajerr k'ʌʌn 
dʌ̈i Pilato haar 
wëtwia hirig, . . . 



. . . —Marau k'ĩir heyaa nʌmgui 
hajim hanʌm, jãg sëunem 
nem jaau sĩerrarrau 
jaauwai, hiin meewiajã 
k'ãai t'ãrjup nʌm hee 
deeu hiiu p'iidʌju 
ha hiek'atarr.



Magbaawai chadcha soldaaun p'ë 
harrwi mag chi jẽbdi hee 
mokdau joot'ʌ sĩerr 
hʌ̃rjã wajap'a dusnagjö 
simua jʌʌrt'ʌpʌ̈ijierram 
hanaabá. Magnaa chi 
soldaaunag k'ãai 
t'ãrjup hogdʌba 
haig t'ʌapi 
jaaujierram 

haajem.



Jua hʌ̃i k'ëutarr noram, domighed 
hedp'erre hagt'a k'ĩsu nʌwe 
María Magdalenaau deeum 
hʌʌi hagjö María ha t'ʌ̃r 
sĩerr dʌ̈i Jesús 
hauk'ërtarr jẽbdi 
haar hoon wëtjim 
haajem. Mag nʌm 
hee Hẽwandam 

chog hʌ̃gt'armua 
bëewi mag mokpör 
chi jẽbdi hee joot'ʌ 

sĩerr chaaug 
pʌrëubapäaiwai 

hʌʌur t'eega 
duuijim. 



Mag chi mok chaaug pʌrëupʌ̈iwia 
warag hag hʌ̃r hoo sim 
hooimajierram haajem. 
Soldaaun chi jẽbdi t'ʌa narr 
k'ʌʌn mag hoobaawai 
jãp'ierr wajaugau k'a 
duuip'öbaadëwi 
sĩi warag chi 
meemjö jẽk'ʌt 

t'up'ãau 
hap'öbaadëjim 

hanaabá.



Pari mag chi soldaaun t'up'ãau 
hap'öbaadëm hee, chi Hẽwandam 
chogau chi hʌʌinag, —Hoob 
jãp'ierrmiet hajim hanʌm. 
Mua k'ap'ʌ chirʌmgui 
hajim hanʌm, pãrau 
Jesuuta jʌr 
wënʌrrʌm, har 
hamau pakuls 

                                                     gaai meerp'ë t'õotarr. 



—Mʌig hich hauk'ërtarr heemua 
p'iidʌwi petaawai ya mʌig 
k'aba sim. Pãach daujãau 
hi hauk'ërtarr hee 
hoon bëejurauma 
hajim hanʌm.



Ham hiek hamachig magbaawai haigmua 
hapuraa hërëubaadëjim hanaabá. 
Jãp'ierraa naajieb mamʌ hagjö 
honee naajim haajem, hamachig 
mag Jesús p'iidʌbarm ha 
jaaubaawai. Mag warag 
k'ajap'a bʌ̈ chʌp wëtjim 
haajem, maach chi k'apeenag 

jaauwimaag. 



Mag ham heerpamjö wëtumta hich Jesús 
ham k'ĩirp'ee höbërchëwi hamag 
saludaachëjim hanaabá. Mag 
hamachig hiek'abaichee hi k'aug 
hat'aawai hi bʌ̈k'ʌrr p'õbk'anaa 
hi bʌ̈ʌta hud hat'ajierram 
haajem, hirig jëeumamua.



Maimua hãbmiecharam gaai paawai Jesuu hich 
k'apeen once hãbam haig t'ach k'ö narr haig bëewia 
hich hoopijim haajem. Maimua hiyʌ̈ʌmamua hamag 
meeurrau sĩujim hanaabá. Mag meeurrau sĩutarran, 
maan hich hiiu p'iidʌwi nʌrrʌm hootarr k'ʌʌnau jaau 

nʌmjã hamach jʌ̃g t'eegau bʌ̃ʌrjã hʌ̈k'aba harr 
gaaimuata mag meeurrau sĩujim haajem. 



Jesuu hich bʌ̈ hogdʌba haajerr k'ʌʌnag mag jaau 
haaipabaadeewai hich Hẽwandamaucha maach 

Pör Jesús hich haar haujim hanaabá, hʌ̃gt'ar. Mag 
Jesús hʌ̃gt'ar pabaimaawai warre hich Hẽwandam 

bigaau hi juachaar garta jupimajim haajem, hag 
nawe hichdëu hamag jaaujerrjö.



6054

    'Pari magaagta Hẽwandamau hoowai 
       mʌg durr gaaim k'ʌʌn t'um ya chi
      hok'oomta nʌm k'ap'ʌ harr haawai, 
      hich garmuata ham peerdʌ haum    
      k'õchgau mʌ hich Hiewaa hãbpai 
           k'itʌmta ham kõit t'õmk'ĩir 
               pʌ̈ijimgui hajim, . . .



6054

     . . . magbarm gaaimua chi mʌrʌgta 
       hamach peerdʌ haupi nʌm k'ʌʌn 
       chan hok'ooba, mʌig heegarwejã 
            hich dënk'anaa hich haar 
             höbërwia hich mag hich 
                  dʌ̈i wënʌrramk'ĩir.



Romanos 3:23
t'umaam k'ʌʌnta hamach pekau gaaimua hamachdëupai 

Hẽwandamag hamach hisegpi nʌmjö hi warpta wënʌrrʌm, 
hichdëu waupim k'õsim waujöjöopaijã k'aba.

Romanos 6:23 
Pekau chogk'a nʌmjö nʌmuan sĩi warag maach hok'oom 
hiekta hok'oopiejem. Pari jũrr Hẽwandamau hich chogk'a 
wënʌrrʌm paar maachig deeju jaau simʌn, hʌ̃gt'ar pawiajã 

hich mag hich dʌ̈i p'ë wai sĩsijuuta jaau sim, maach Pör 
Jesucristo dʌ̈i hõor hãbpaimjö naawai.

Hebrews 9:27 
Maadëu k'ap'ʌ nʌm, maach cha k'it'ëem k'ʌʌn t'um biek 

hãbpaita meejem, maimua mʌg hatag Hẽwandamau 
maach hi hagk'am hedta hichdëuta maachig maach jãga 

wënʌrrajĩ ha jaauju.



Ephesians 2:8,9 
Pãran mag Hẽwandam hajaug k'itʌm gaaimuata hʌ̈u Cristo 
hiek hʌ̈k'awi peerdʌwi nʌm; pari mag nʌm chan sĩi pãach 

k'ĩrauta peerdʌju hẽk'atarr gaaimua k'aba, hich 
Hẽwandamau hich garmuata pãar peerdʌ haum k'õsi harr 
haawaita hʌ̈u pãar peerdʌ haujim. Hẽwandamau maach 
peerdʌ hau nʌm chan dichdëu nem wau nʌm gaaimua 

k'abam, magba hak'iin magʌm gaaimuata
 peerdʌjim ha hiek'aju.

Romanos 10:9,10 
Wajapcharan pua t'ãraucha hʌ̈k'anaa pʌch hidamaucha, 

“Jesucristo chi meem harrta Hẽwandamau deeu p'iriu 
hautarr haawai hichta mʌch Pörk'apiju” hamʌn, pʌ peerdʌju 
chadcha. ¿Jãgwi magju haai sĩ? T'ãrau hʌ̈k'a nʌmuapaita 

Hẽwandamau maach pekau chuk'u harrjö wajaug 
paapäaijeewaima; maimua hich hagjö dich hiiucha dich 
t'ãar hee hʌ̈k'atarr warm k'ʌʌnag jaau nʌmuapaita hʌ̈u 

hichdëu maach peerdʌ haaujeewaima. 



San Juan 3:16,17 
'Pari magaagta Hẽwandamau hoowai mʌg durr gaaim 

k'ʌʌn t'um ya chi hok'oomta nʌm k'ap'ʌ harr haawai, hich 
garmuata ham peerdʌ haum k'õchgau mʌ hich Hiewaa 

hãbpai k'itʌmta ham kõit t'õmk'ĩir pʌ̈ijimgui hajim, magbarm 
gaaimua chi mʌrʌgta hamach peerdʌ haupi nʌm k'ʌʌn chan 

hok'ooba, mʌig heegarwejã hich dënk'anaa hich haar 
höbërwia hich mag hich dʌ̈i wënʌrramk'ĩir. Hẽwandamau 

mʌ pʌ̈itarr chan, sĩi hõor k'aibag waupi jaaumk'ĩir k'aba, sĩi 
ham peerdʌ haumk'ĩirta mʌ pʌ̈ijimgui hajim hirig. 



1 Juan 5:11-13 
Mag hirua maachig jaau sim hiek'an, maach hich dënk'a 
hauwia hich mag hich dʌ̈i wënʌrrapijuuta jaau sim; pari 

mag hi dënk'anaa hi dʌ̈i hich mag wënʌrrajuun, hãba hich 
Hẽwandam Hiewaa gaaimuapaiu. Magua chi Hẽwandam 

Hiewaata hich t'ãar hee hau simʌn hĩchab warreta hiiu 
sĩsiejem, hi dʌ̈i hich mag hi dënk'a nʌrraag. Pari chi 

Hẽwandam Hiewaata hauba sim chan hagt'a hi dën k'aba 
sim, hi dʌ̈i hich mag hiiu nʌrraag. Magʌm k'ʌʌn pöd hi dʌ̈i 
hich mag nʌrrabam. Keena, pãar Hẽwandam Hiewaa hiek 
hʌ̈k'aajem k'ʌʌnagta mʌg hẽsap p'ã deepʌ̈i chirʌm, ya pãar 

hi dënk'a naawai chadcha pãach hi dʌ̈i hich 
mag wënʌrraju k'ap hamk'ĩir. 

